
КОМИ РЕСПУБЛИКАСА ВЕСЬКÖДЛАН КОТЫР
Ш У Ö М
Коми Республика мутасын, гортса пемӧсъясӧс видзӧм дорӧ, сы лыдын найӧс гуляйтӧдӧм дорӧ содтӧд корӧмъяс йылысь
«Пемӧсъясӧс кывкутӧмӧн видзӧм йылысь да Россия Федерацияса торъя оланпастэчас актъясӧ вежсьӧмъяс пыртӧм йылысь» Федеральнӧй оланпаслӧн 13 статьяса 8 юкӧн, «Коми Республика мутасын пемӧсъясӧс видзан юкӧнын торъя юалӧмъяс ладмӧдӧм йылысь» Коми Республикаса Оланпаслӧн  3 статьяса 4 пункт серти Коми Республикаса Веськӧдлан котыр шуис:
1. Урчитны Коми Республика мутасын гортса пемӧсъясӧс видзӧм дорӧ, сы лыдын найӧс гуляйтӧдӧм дорӧ, содтӧд корӧмъяс содтӧд серти.
2. Тайӧ шуӧмыс вынсялӧ 2024 вося тӧвшӧр тӧлысь 1 лунсянь. 
Коми Республикаса Веськӧдлан котырӧн
Юрнуӧдысьӧс Медводдза вежысь                                                        Э. Ахмеева
Сыктывкар
2023 вося ӧшым тӧлысь 21 лун
608 № 
Коми Республикаса Веськӧдлан котырлӧн
2023 во ӧшым тӧлысь 608 №-а шуӧм дорӧ
СОДТӦД  
Коми Республика мутасын, гортса пемӧсъясӧс видзӧм дорӧ, 
сы лыдын найӧс гуляйтӧдӧм дорӧ 
СОДТӦД КОРӦМЪЯС
I. Ӧтувъя положениеяс 
1.1. Коми Республика мутасын гортса пемӧсъясӧс видзӧм дорӧ, сы лыдын найӧс гуляйтӧдӧм дорӧ, тайӧ содтӧд корӧмъясыс (водзӧ - Корӧмъяс) урчитӧны Коми Республика мутасын гортса пемӧсъясӧс видзӧм дорӧ, сы лыдын найӧс гуляйтӧдӧм дорӧ, корӧмъяс. 
1.2.Тайӧ Корӧмъяслӧн выныс паськалӧ инӧда йитӧдъяс вылӧ, кутшӧмъяс йитчӧмаӧсь кӧзяинъясӧн гортса пемӧсъясӧс видзӧмкӧд, сы лыдын найӧс гуляйтӧдӧмкӧд, гражданаӧс, асшӧр уджалысьясӧс да юридическӧй кывкутысьясӧс налӧн котыртан-инӧда форма да эмбур сикас вылӧ видзӧдтӧг (водзӧ - кӧзяинъяс), инӧда йитӧдъяс кындзи, кутшӧмъяс йитчӧмаӧсь пемӧсъясӧс видзӧмкӧд, кутшӧмъясӧн вӧдитчӧны наука, наука туялан, медицина организацияясын, кутшӧмъясӧс видзӧны да дорйӧны пемӧсъяс вылын экспериментальнӧй туялӧмъяс да испытаниеяс нуӧдан биоэтическӧй правилӧяс серти.  
Тайӧ Корӧмъясыс оз инмыны йитӧдъяскӧд, кутшӧмъяс йитчӧмаӧсь асшӧр уджын пемӧсъясӧн вӧдитчӧмкӧд, кутшӧмъяслысь случайяссӧ вынсьӧдӧма Россия Федерацияса Веськӧдлан котырлӧн 2019 во сора тӧлысь 25 лунся 961 №-а шуӧмӧн «Случайяс лыддьӧг вынсьӧдӧм йылысь, кор позьӧ вӧдитчыны асшӧр уджын гортса пемӧсъясӧн».
II. Тайӧ Корӧмъясын вӧдитчан шӧр кывежӧртасъяс
2.1. Тайӧ Корӧмъяслӧн могъяс вылӧ вӧдитчӧны татшӧм шӧр кывежӧртасъясӧн:
гортса пемӧсъясӧс гуляйтӧдӧм – гортса пемӧсъясӧс зданиеясысь, жыръясысь либӧ му участокъясысь, кӧні найӧс видзӧны петкӧдӧм;
понъяслы дженьыдик дом – дом повод, кодлӧн кузьтаыс понлӧн кӧртасянін да кӧзяинлӧн кӧртасянін костын абу унджык 0,8 метрысь понъяслы, кодъяслӧн кузьтаыс 30 сантиметрысь абу этшаджык, абу унджык 1,5 метрысь понъяслы, кодъяслӧн кузьтаыс 30 сантиметрысь абу этшаджык, да сетӧ позянлун бура видзӧдны пемӧс бӧрся;
понъясӧс пасйӧм – понъяслысь учёт нуӧдӧм ветеринарнӧй паспортӧ да электроннӧй мыччӧд базаӧ, кытчӧ пыртӧма гражданалысь, юридическӧй кывкутысьяслысь, асшӧр уджалысьлысь став гортса пемӧс йылысь юӧр; 
скӧрмӧдӧм – морт вылӧ либӧ пемӧс вылӧ вӧтчыны да (либӧ) уськӧдчыны пемӧсӧс ышӧдӧм кузя вӧчӧмторъяс, кутшӧмъясӧс петкӧдлӧма кывйӧн да (либӧ) жестъясӧн;
 Коми Республикаса канму ветеринарнӧй учреждениеяс – ветеринария юкӧнын Коми Республикаса канму учреждениеяс, ветеринария юкӧнын уполномочитӧм Коми Республикаса олӧмӧ пӧртысь власьт органлӧн ведомствоувса. 
2.2. Тайӧ Корӧмъясын мукӧд вӧдитчан кыввежӧртасъясӧн вӧдитчӧны вежӧртасъясын, кутшӧмъясӧс урчитӧма федеральнӧй оланпастэчасӧн да пемӧсъясӧс видзан юкӧнын Коми Республикаса оланпастэчасӧн..
III. Коми Республика мутасын гортса пемӧсъяс видзӧм дорӧ корӧмъяс 
3.1. Гортса пемӧс кӧзяинъяслы найӧс видзӧм да гуляйтӧдӧм дырйи колӧ кутчысьны корӧмъясӧ, кутшӧмъясӧс урчитӧма «Пемӧсъясӧс кывкутӧмӧн видзӧм йылысь да Россия Федерацияса торъя оланпастэчас актъясӧ вежсьӧмъяс пыртӧм йылысь» Федеральнӧй оланпасӧн, Россия Федерацияса мукӧд нормативнӧй инӧда актӧн, пемӧсъясӧс видзан юкӧнын да ветеринария юкӧнын Коми Республикаса нормативнӧй инӧда актъясӧн, а сідзжӧ тайӧ Корӧмъясӧн. 
3.2. Оз позь видзны гортса пемӧсъясӧс уна патераа керкаын ӧтувъя эмбурӧ пырысь местаясын.  
Гортся пемӧсъясӧс видзӧм (колльӧдысь пон кындзи) коммунальнӧй патераын либӧ олан жырйын, кӧні олӧ некымын семья, позьӧ овны сӧгласлун серти тыр арлыда став гражданалӧн, кодъясӧс пасйӧма да кодъяс збыльысь олӧны тайӧ коммунальнӧй патераын либӧ олан жырйын. 
3.3. Жыръясысь бокын, канму, муниципальнӧй, аспом да мукӧд эмбурӧ пырысь мутасъясын понъясӧс видзӧны дом йылын либӧ вольерын, мый сетӧ позянлун могмӧдны йӧзлысь видзчысянлунсӧ тайӧ пунктса мӧд абзацлысь положениеяссӧ тӧд вылӧ босьтӧмӧн. 
Позьӧ видзны понсӧ домавтӧг, вольерысь бокын сэк, кор мутас потшӧма сэтшӧм ногӧн, мый пон эз вермы ачыс петны мутас сайӧ.  Мутасӧ пыригӧн колӧ сувтӧдны пон йылысь ӧлӧдана гижӧд. Пон видзигӧн колӧ видзны гражданаӧс, пемӧсъясӧс, видзны гражданалысь, юридическӧй кывкутысьяслысь да асшӧр уджалысьяслысь эмбур. 
 3.4. Гортса пемӧс кӧзяинъяслы колӧ лӧсьӧдны найӧс видзӧм вылӧ колана условиеяс, кытчӧ пырӧны: 
3.4.1. Гортса пемӧсъясӧс вердӧм да юктӧдӧм суткинас ӧтчыдысь абу гежӧдджыка (сэк, кор мукӧд пӧлӧс вердан тшӧкыдлунсӧ оз урчитны пемӧслӧн аслыспӧлӧс коланлунъяс, пемӧслӧн арлыд да дзоньвидзалун) тӧд вылӧ босьтӧмӧн, мый пемӧссӧ колӧ могмӧдны бур, сёян боксянь дона кӧрымӧн, порцияяслӧн ыдждаӧн да лыдӧн, кутшӧмъяс лӧсялӧны торъя пемӧс сикасъяслӧн да быд  сикас пемӧс.
3.4.2. Олан жырйын да ӧтув вӧдитчан местаясын пемӧслысь олан артмӧмторъяссӧ идралӧм.
3.4.3. Вӧля вылын гуляйтӧдӧм. Жыръясын видзан понъясӧс колӧ петкӧдлыны гуляйтӧдны суткинас ӧтчыдысь оз гежӧдджыка сэк, кор абуӧсь паныд петкӧдласъяс, кутшӧмъясӧс эскӧдӧма ветеринария юкӧнын уджалысьясӧн.    
3.4.4.  Ветеринарнӧя могмӧдӧм (отсӧг) сэк, кор колӧ да сэк, кор урчитӧма ветеринария юкӧнын Россия Федерацияса оланпастэчасӧн. 
3.5. Пемӧс кӧзяинъяслы найӧс пӧдса жыръясын видзӧм дырйи вӧзйӧны кутчысьны татшӧм муртӧсъяс: 
жырйын температура - 16-сянь 25°C-ӧдз, пӧрӧдаясӧ пырысь понъясӧс видзӧм кындзи, кодъяс генетическӧя кутчысьӧны кӧдзыд дырйи (хаскаяс, лайкаяс, московскӧй сторожевӧй, кавказскӧй овчарка да мукӧд);
сынӧдлӧн относительнӧй васӧдлун  - 40-сянь 70%-ӧдз; 
аммиаклӧн концентрация - 10 миллиграммӧдз куб вылӧ. метр, углекислӧй биару - 0,15%-ӧдз, сероводород - 2 миллиграммӧдз куб вылӧ. метр.
3.6. Понъясӧс, налӧн пӧрӧда вылӧ видзӧдтӧг, колӧ пасйыны куим тӧлыссянь да вештыны дон босьттӧг видзанін серти ветеринария юкӧнын Коми Республикаса канму учреждениеын уджалысьӧн  пон кӧзяинӧс вежӧм бӧрын.
 Ньӧбӧм понъяссӧ колӧ сетны кӧзяинлы пасйысьӧм вылӧ ньӧбан лунсянь либӧ пасйысян арлыдӧ воӧмсянь дас лун чӧжӧн. 
Сэк, кор пон кувсьӧ, вошӧ, сетсьӧ выль кӧзяинлы либӧ приютӧ, пон кӧзяинлы колӧ дас лун чӧжӧн юӧртны та йылысь Коми Республикаса канму ветеринарнӧй учреждениеӧ. 
Тайӧ Корӧмъяс вынсявтӧдз ньӧбӧм понъясӧс пасъян кадколастыс урчитсьӧ ӧти воӧн тайӧ Корӧмъяс вынсялан лунсянь. 
3.7. Пасйӧм вылӧ сетӧм понъяссӧ кӧзяинлы позьӧ тӧдмавны маркируйтӧм отсӧгӧн.
Понъясӧс маркируйтӧмӧн лоӧ пемӧс туша бердӧ маркируйтан средство кӧрталӧм, пемӧс туша вылӧ мавтӧм, пемӧс туша вылӧ кӧрталӧм либӧ пемӧс тушаӧ сюйӧм 
Маркируйтан средствояс пыдди позьӧ вӧдитчыны сюйӧм респондеръясӧн да транспондеръясӧн, крепитны визуальнӧй маркируйтан средствояс пемӧслы пыр новлан ошейникъяс вылӧ, татуировкаяс. 
Визуальнӧй маркируйтан средствояс вылын юӧрын быть эм лыддяна юкӧн, кодӧс индӧма лыддьыны мортлы. 
Понъясӧс идентификация вӧчсьӧ кӧзяин тшӧт весьтӧ. 
3.8. Ӧтйӧза транспортын гортса пемӧсъясӧс новлӧдлӧны лӧсялана транспорт средствоясӧн вӧдитчан индӧм правилӧясӧ кутчысьӧмӧн. 
Ӧтйӧза транспортын понъясӧс позьӧ новлӧдлыны дженьыдик домӧн да нырвомӧн, сэтшӧм случайяс кындзи, кор понсӧ новлӧдлӧны торъя новлӧдланінын.
Посньыд гортса пемӧсъясӧс ӧтйӧза транспортын позьӧ новлӧдлыны сӧмын торъя новлӧдланінын. 
3.9. Гортса пемӧсъяслӧн кӧзяинъяслы оз позь лэдзны, медым налӧн пемӧсъясыс скӧрмисны мукӧд пемӧсъяс вылӧ да йӧз вылӧ (сэк кындзи, кор колӧ дорйысьны, а сідзжӧ кор понъясӧс велӧдӧны кинологъяс), колӧ дугӧдны, медым пемӧсъяс эз скӧравны йӧз да пемӧсъяс вылӧ да медым пемӧсъяс эз вӧчны лёктор гражданалӧн олӧмлы да дзоньвидзалунлы либӧ налӧн эмбурлы, а сідзжӧ юридическӧй кывкутысьяслӧн да асшӧр уджалысьяслӧн эмбурлы. 
3.10. Сэк, кор гортса пемӧс курччалӧма мӧд пемӧсӧс либӧ мортӧс, гортса пемӧс кӧзяинъяслы быть колӧ пӧртны олӧмӧ мероприятиеяс, кутшӧмъясӧс урчитӧма  Висьӧмъясысь ӧлӧдан, диагностика вӧчан, дзескӧдан да мукӧд мероприятие збыльмӧдан, карантин да мукӧд дзескӧдӧм, кутшӧмъясӧс веськӧдӧма бешенство висьӧм паськалӧмысь ӧлӧдӧм да бырӧдӧм вылӧ, урчитан да дугӧдан ветеринарнӧй правилӧясӧн, кутшӧмъясӧс вынсьӧдӧма Россия Федерацияса видз-му овмӧс министерстволӧн 2020 во вӧльгым тӧлысь 25 лунся 705 №-а тшӧктӧдӧн  Ӧлӧдан, диагностика вӧчан, дзескӧдан да мукӧд мероприятие збыльмӧдан, карантин да мукӧд дзескӧдӧм, кутшӧмъясӧс веськӧдӧма бешенство висьӧм паськалӧмысь ӧлӧдӧм да бырӧдӧм вылӧ, урчитан да дугӧдан ветеринарнӧй правилӧяс вынсьӧдӧм йылысь.
3.11. Гортса пемӧсъяслӧн кӧзяинъяслы быть колӧ ӧдйӧджык юӧртны пемӧсъяслӧн виччысьтӧг кувсьӧм йылысь Коми Республикаса канму ветеринарнӧй учреждениеӧ. 
3.12. Гортса пемӧсъясӧс видзӧм дырйи оз позь кольны пемӧсъясӧс сёянтӧг да ватӧг ӧти суткиысь дырджык кежлӧ, а сідзжӧ видзны найӧс условиеясын, кодъяс оз лӧсявны санитарно-гигиеническӧй да ветеринарно-санитарнӧй нормаяслӧн да правилӧяслӧн корӧмъяслы. 
3.13. Гортса пемӧсъяс, кодъяс олӧны олан пунктъяслӧн мутасын найӧс колльӧдысьястӧг (кӧзяинъясӧн пон кыйӧм вылӧ заявка воӧмсянь куим часысь абу дырджык кежлӧ дом йылын кольӧм кындзи), колӧ кутавны Коми Республика мутасын кӧзяинтӧм пемӧсъясӧс видзӧм серти удж збыльмӧдан пӧрадок серти, мый вынсьӧдӧма Коми Республикаса Веськӧдлан котырлӧн 2020 во тӧвшӧр тӧлысь 30 лунся 41 №-а шуӧмӧн.  
IV. Понъясӧс гуляйтӧдӧм дорӧ Корӧмъяс
4.1. Понъясӧс гуляйтӧдӧм лоӧ понъясӧс видзӧмын быть колана элементӧн, сійӧс нуӧдӧны колльӧдысь мортлӧн дӧзьӧр улын да сійӧс нуӧдан места серти сэтшӧм кӧлуйӧн вӧдитчӧмӧн, мый оз сет позянлун видзӧдтӧг ас воляысь ветлӧдлыны, мый могмӧдӧ мукӧд пемӧслысь, гражданалысь да эмбурлысь безопасносьтсӧ (дом да ныртас), либӧ татшӧм кӧлуйӧн вӧдитчытӧг (ас вӧляысь гуляйтӧм). 
Понйӧс гуляйтӧдігӧн гражданалысь, пемӧсъяслысь безопасносьт, гражданалысь да юридическӧй кывкутысьяслысь, асшӧр уджалысьяслысь эмбур видзӧм вӧсна кывкутӧ морт, коді колльӧдӧ понсӧ - кӧзяин, либӧ мӧд морт, коді пемӧс бӧрся видзӧдӧ либӧ коді пемӧс кутысьлӧн тшӧктӧм серти  видзӧдӧ пемӧс бӧрся. 
Олан пункт мутасъясын (понъясӧс гуляйтӧдӧм вылӧ площадкаяс либӧ меставывса асвеськӧдлан органъясӧн та вылӧ торйӧн индӧм мукӧд места кындзи) понъясӧс гуляйтӧдӧны сэтшӧм кӧлуйӧн, мый могмӧдӧ мукӧд пемӧслысь да гражданалысь безопасносьтсӧ (дом, ныртас). 
Понъясӧс  колльӧдысьтӧг гуляйтӧдны оз позь. 
4.2. Сы могысь, медым понъяс эз вермыны вӧльнӧя, видзӧдтӧг ветлӧдлыны да медым понъяс эз вӧчны лёктор гражданалӧн олӧмлы либӧ дзоньвидзалунлы, понъясӧс колӧ видзны дженьыд дом йылын да ныртасын либӧ новлӧдлан торъя контейнерын. Дженьыд дом поводӧн да ныртасӧн вӧдитчӧны автомашина туйлӧн ветлан юкӧн вомӧн вуджигӧн, челядьлы да спорт площадкаяс вылын, ӧтувъя пляжъяс вылын, парк зонаясын, уна йӧза местаясын да ӧтув вӧдитчан мутасъясын, 3 тӧлысьӧдз арлыда понпиян кындзи, кодъясӧс новлӧны дом поводӧн.  
4.3. Оз позь пыртны понъясӧс жыръясӧ, кӧні уджалӧны лавкаяс, йӧзӧс ӧтув вердан организацияяс, медицина да велӧдан организацияяс, культура организацияяс, а сідзжӧ мукӧд организация (индӧм жыръясӧ пыранінын кӧ йӧзӧдӧма гортса пемӧсъяскӧд волыны позьтӧмлун йылысь юӧр), сэтшӧм случайяс кындзи, кор гражданаӧс колльӧдӧны понъяс. 
4.4. Понъясӧс гуляйтӧдӧм вылӧ площадкаяс вылын либӧ меставывса асвеськӧдлан органлӧн помшуӧмӧн тайӧ могъяс вылӧ лэдзӧм мукӧд местаын, а сідзжӧ олан пунктлӧн мутас сайын позьӧ ас вӧляысь гуляйтӧдны понъясӧс домтӧг, а сідзжӧ ныртастӧг сэк, кор лӧсьӧдӧма условиеяс: понсӧ пыр видзӧдӧ колльӧдысь морт, пон вочавидзӧ командаяс вылӧ колльӧдысь мортлысь кывзысьӧмӧн, колльӧдысь морт видзӧ гражданалысь, пемӧслысь безопасносьтсӧ, гражданалысь, юридическӧй кывкутысьяслысь да асшӧр уджалысьяслысь эмбур. 
4.5. Понйӧс гуляйтӧдігӧн кӧзяин идралӧ пемӧслысь олан артмӧмторъяссӧ тайӧ Корӧмъяслӧн 3.4.2 пункт серти.
V. Тайӧ Корӧмъяссӧ торкалӧмысь кывкутӧм 
5.1. Йӧз, кодъяс мыжаӧсь тайӧ Корӧмъяссӧ торкӧмын, кывкутӧны Россия Федерацияса оланпастэчасӧн урчитӧм пӧрадокын. 
5.2. Гортса пемӧсъясӧн вӧчӧм лёкторсӧ вештӧны налӧн кӧзяинъяс Россия Федерацияса оланпастэчас серти. 
